
Elkartea 1992. urtean sortu zen, Errenteria-

Oreretako euskaldunon komunitatearen 

beharrak eta gogoak asetzeko intentzioarekin.

Geroztik, bai herrian bertan nola eskualdean 

ere, euskararen erabilera bultzatzeko eta 

areagotzeko, beste eragileekin batera, eki-

men desberdinak martxan jarri ditu: gazteen-

gan eragiteko “Koadrilategi”, txikien eta 

familien euskararen giroa hobetzeko “Familia 

jola-sean”, bertsozaleen gogoak bideratzeko 

“Xenpelar Bertso Eskola”, gabon giroan, ume 

euskaldunen ilusioak elikatzeko “Olentzero 

eta Mari Domingi”, kantuen bidez euskara-

ren presentzia zabaltzeko “Kantujira”, euskara 

praktikatu nahi dutenentzako “Mintzalaguna” 

eta beste ekintza puntualetan ere elkarteak 

parte aktiboa hartzen du (euskararen eguna, 

Euskaraldia, mintzodromoa, Oarsoarrak saria …)

Ekimen hauek guztiak hobeto ulertzeko, 

bakoitzaren azalpen labur bat egingo dugu 

jarraian.

KOADRILATEGI. 14 eta 17 urte arteko gazteen 

artean, eskolatik atera eta euskararen erabilera 

hutsaren hurrengoa zela oharturik, zerbait 

egitea beharrezkoa zela ikusi zen. Egitasmo 

hau 2012. urtean martxan jarri zen.

Honekin, koadrila giroan, euskara bultzatzeko 

asmoz, astean behin, ostiraletan gehienetan, 

arratsaldeko 19:00etatik 21:00etara, jolas 

eta eskulanen bidez, euskararen erabilera  

normalizatu nahi da. Urte hauetan guztietan, 

bertatik gazte asko pasa da eta helburua 

lortzen ari dela esan daiteke. 

FAMILIA JOLASEAN. Ume txikien inguruan, 

familia giroan, hainbat gurasoren euskaraz 

aritzeko zailtasuna dela eta, nahiz umeak 

eskolan euskaraz ikasi, gero etxean ez dute 

euskal girorik. Hori dela eta, ekimen honetan 

12 urte arteko umeak eta beraien gurasoak 

jolas desberdinetan trebatzen dira, beraien 

eskoletan bertan, aste guztietako larunbatetan, 

eta bertan, euskara erabiltzen dute. Aurten, 

hurbiltzen ari direla esan dezakegu.

XENPELAR BERTSO ESKOLA. Euskaldun 

askoren bertsozaletasuna bultzatzeko 

sortua. Horretarako eskola sortu zen, bai 

gaztetxoentzat nola helduentzat. Astean behin, 

50 gazte inguru elkartzen dira, ordu betez, eta 

bertsoak nola osatu, ze neurri erabili, zer doinu 

jarri eta abar lantzen dute. Emaitzak ikusten ari 

dira eta, azken urteetan, bertatik pasa diren 

ehunka gaztek, egun, bertso mundua maite 

dutela, seguru. 

Bertso eskolako partaideek madalenetan ber-

tso saioa antolatzen dute, baita Zapirain Anaiak 

eta Ibon Zabala bertsopaper lehiaketak ere. 

Ereintza elkartearekin batera, urtero, Xenpelar 

saria antolatzen dute. Eta azken urte honetan, 

Arkaitza tabernan, hileroko saioak egiten dituzte.

OLENTZERO ETA MARI DOMINGI.  Ume askok ez zuten euskal kulturaren erreferentziarik 

gabonetan, eta 2002an ekimen hau abian jarri genuen. Gutunak herriko eskola eta haur-

tzaindegietara bidaltzen ditugu, bertan, haurren artean banatuak izan daitezen, haiek gero, 

etxera eraman eta abenduaren 23an Olentzero eta Mari Domingiri eskura eman diezaieten.  

2004an egun aldaketa egin genuen, hots, 24tik 23ra pasa genuen, egokiagoa iruditzen zitzaigulako. 

2006an Mari Domingiren irudia txertatu genuen, benetako berdintasuna adierazteko asmoz, baita 

ekimena aberasteko ere.

Egun daukagun errealitatea gauzatu ahal izateko, gure inguruan sortu dugun sare hau sortu dugu: 

udala, musika eskola (banda gaztea, dantzariak, dultzaineroak, txistulariak, trikitilariak), “Iraultza” 

dantza taldea (eskerrak eman nahiko genizkioke, besteak beste, Ramon Garciari), Errenkoalde, gure 

laguna den Patxi (traktorea eta kamioneta dekoratu eta gidatzeagatik), “Deika prest” oinarrizko 

lanbide heziketako zentroa, etab.

Bestalde, gaztain erren postua jartzen dugu oholtzaren ondoan, umeei eta adinekoei gaztainak 

eskaintzeko.

MINTZALAGUNA. Jende asko euskara ikasten ari da, baina klasetik kanpo, bere inguru hurbilenean, 

ez du praktikatzeko girorik aurkitzen eta ondoren, ikasitakoa alferrik galtzen du. 2001. urtean 

abiatu zen ekimen hau eta oraindik indarrean dirau. Hau dela eta, ekimen honekin, harremanak 

sortzen dira ikasten ari direnen eta euskaldun arituen artean, edozein gairen aitzakiarekin, 

euskaraz aritzeko. Partaideak gustura aritzen dira eta aurten 80 lagun dira bertan, asteroko zitari 

hutsik egin gabe. Azken 10 urteetan 600 pertsona baino gehiago pasa da ekimen honetatik.

KANTUJIRA. Kalean euskararen presentzia indartu nahi zen eta horri nola buelta eman pentsatzen 

jarri ere bai. Beste herri batzuetan egiten hasiak zirela ikusirik, guk ere euskararen presentzia 

areagotzeko, kalean kantuan aritzea izan zitekeela pentsatu zen, eta, gainera, giro alaian, kantuen 

bidez. 2007ko urtarrilean jarri zen martxan eta hileroko 2. larunbatean egiten da. 70-90 pertsona 

inguruk osatzen dute taldea eta beren kantu-koadernoarekin pozik aritzen dira. Kalejira egitekon 

trikitilari taldea bidelagun dute, eta, beste batzuetan, Udal txistu banda.

